
Ahate anderea arrautzak berotzen ari zen. Kumeak jaio zirenean, guztiek miretsi zituzten:

· Kurrin! O, bai ahatetxo politak.

· Kuaa. Bai, oso ederrak dira.

· Poo! Zorionak, ahate anderea.

Handik pixka batera, ahate andereak arrautza bat aurkitu zuen lasto artean.

· Ene bada, bat falta da oraindik. Zelako handia eta arraroa den! Baina… berotu egin beharko dut.

Egun batzuk pasa eta gero, arrautza hura ere hasi zen apurtzen eta kumea jaio zen.

· Txio, txio, txio!

Ahate ama zur eta lur geratu zen.

· Kua kuaa, oso itsusia da hau!

Hasieran indioilarraren kumea izango ote zen pentsatu zuen, bere habian hutsegitez utzitako arrautzaren batekoa, alegia. Baina urmaelean besteekin batera igerian ikustean, benetako ahatekumea iruditu zitzaion, besteen kidea.

· Ahatetxo itsusi! Ahatetxo itsusi! Kua kuaa!

· Lepo-luze, luma motz!

· Munstro txiki hori!

· Etorri jatera eta utz ezazue bakean. Zer kalte egin dizue gaixo honek?

Ahatetxoa oso dohakabea zen eta esaten zuen behin eta berriro:

· Nirea al da errua, itsusia baldin banaiz?

· Ez! Ez horixe! Baina semetxo, ikusten zaitudanean, mokokada bat emateko gogoa sentitzen dut.

Hainbeste sufritzen zuenez ahatetxoak ,gurasoak oharkabean zeudela, hanka egin zuen. −Ez naiz itzuliko! −esan zuen bere artean negarrez. Luzaroan ibili zen, bere patu gaiztoa gogoan zuela. Iluntzean, loguraz, aintzira ertz batean geratu zen biharamun goizera arte. Goizean bi basahateren burla eta isekek esnatu zuten:

· Ikusi duzu inoiz hain ahatetxo itsurik?

· Ez horixe, ezta ikusiko ere!

Basahateak barrez gora joan ziren hegan. Baina tiroak entzun ziren… eta ahate haiek, behera!

Ahatetxoa, izututa, belar artean ezkutatu zen. Handik gutxira, norbait arnasestuka entzun eta buelta eman zuen, dardarka. Txakur basati bat zegoen begira, letagin zorrotzekin. − Txakur honek txikituko nau! −esan zuen ahateak bere artean. − Hain itsusia al naiz, txakurrek ere ez didatela haginka egin nahi? −pentsatu zuen ahatetxoak, oso atsekabetuta. Tiroak isiltzean, ahatetxoak aurrera jarraitu zuen. Arratsalde erdian, etxe bat ikustean zuhaitz atzean eta zabalik zegoela ikustean, sartu ,txoko batean kuzkurtu eta lokartu egin zen. Egunsentian, katuak eta oiloak aurkitu zuten, han bizi baitziren emakume batekin.

· Miau. Badakizu bizkarra jaso eta urrumaka egiten?

· Ez!

· Kukurukuu! Badakizu arrautzak erruten?

· Ez!

· Orduan, etxekoandreak ez zaitu hartuko. Hobe duzu oraintxe bertan alde egitea.

Ahatetxoak burumakur eta oso goibel alde egin zuen etxetik. Hilabeteak igaro, negua iritsi eta elurra egin zuen. Ahatetxo itsusiak noraezean jarraitzen zuen. Gutxi jan eta edonon lo egiten zuen, eta geroz eta atsekabetuago zegoen. Egun batean, urmaelean zebilela, izotz artean geratu zen harrapatuta. Han hilko zen izoztuta! Baina nekazari batek ikusi zuen, hartu eta etxera eraman zuen.

Haren sendiak oso pozik hartu zuen ahatetxoa. Haurrek jolas egin nahi zuten berarekin, eta ahatetxoa, izututa, hegan hasi zen, baina dohakabe hark hegoekin pitxer bat jo eta bota zuen, eta apurtu egin zen. Etxekoandreak, haserre, erratza hartu zuen:

· Etorri hona, nik astinduko….

Azkenean, iritsi zen udaberria. Gure ahatetxoak goibel eta atsekabeturik segitzen zuen. Arratsalde batean beltxarga eder batzuk ikusi zituen aintziran. Hain ederrak zirenez, haiengana joan zen, pentsatuz:

· Mokoka txikituko naute, baina berdin dit. 

Igerian, igerian…uretara begiratu zuen eta han islatu zen irudia…

· Oh! Ez da egia izango!

Uretan beltxarga lirain eta eder bat zegoen islatuta. Eta beltxarga hura… bera zen! −Ez naiz ahatetxo itsusia! Beltxarga naiz! −pentsatu zuen. Ezin zuen sinetsi. Baina ur bazterrean haur batzuk bera seinalatu eta esan zuten:

· E, begira! Beste beltxarga bat dago, eta guztien artean bera da politena!

Beste beltxargak agurtzeko hurbildu zitzaizkion, eta burua tentetu eta igerian hasi zen bera, zoriontasun batean.

